
MOLTAÍ

Iarrann an Coiste um Ghnóthaí Bunreachtúla ar an gCoiste um Ghnóthaí Eachtracha, mar an 
coiste atá freagrach, na moltaí seo a leanas a ionchorprú ina thairiscint i gcomhair rúin:

1. ag tabhairt chun suntais go rannchuidíonn PESCO go suntasach le cóineasú 
gníomhaíochtaí ag Ballstát i réimse an Chomhbheartais Eachtraigh agus Slándála agus 
léiríonn sé céim thábhachtach i dtreo chuspóir an Chonartha maidir le comhchosaint a 
bhaint amach;

2. á chur in iúl gur díol sásaimh di spéis na mBallstát in PESCO i ndiaidh a bhunaithe ag 
Cinneadh (Comhbheartas Eachtrach agus Slándála) 2017/2315 ón gComhairle an 11 
Nollaig 2017, mar a léirítear le líon suntasach na dtionscadal arna mbunú ag an 
gComhairle go dtí seo faoi PESCO; ag spreagadh na mBallstát rannpháirteach dlús a 
chur leis an obair sin agus díriú ar chur chun feidhme gasta agus éifeachtach na 
dtionscadal sin, agus rannpháirtíocht na mBallstát ar fad a áirithiú; á mheabhrú, mar sin 
féin, go mbaineann 20 gealltanas ceangailteach le PESCO freisin ar tugadh níos lú airde 
orthu;

3. á chur in iúl gur díol sásaimh di cuimsitheacht PESCO, mar atá léirithe le líon ard na 
mBallstát atá bainteach lena thionscadail; den tuairim gur cheart do PESCO tús áite a 
thabhairt do chritéir iontrála ísle agus go mbeadh rochtain ar na Ballstáit atá beag 
agus/nó a bhfuil buiséid cosanta ísle acu air;

4. ag tabhairt chun suntais gur measadh, le cruthú PESCO faoi chuimsiú Chonradh 
Liospóin, gur bunú grúpa Ballstát ar thús cadhnaíochta a bhí ann, ar Ballstáit iad a bhí 
toilteanach acmhainní agus cumais a chur le chéile chun cuspóirí coiteanna 
uaillmhianacha i réimse na slándála agus na cosanta a bhaint amach; á mheas gur gá don 
Aontas comhchreat a fhorbairt go leanúnach faoi fhreagracht Leas-Uachtarán de chuid 
an Choimisiún / Ardionadaí an Aontais do Ghnóthaí Eachtracha agus don Bheartas 
Slándála (VP/HR), ina ndéanfadh Ballstáit a n-athbhreithnithe féin ar bheartas cosanta 
náisiúnta, torthaí a roinnt agus faisnéis a chur le chéile mar mhodh na bunchloiche 
fíorchosanta Eorpaí a bhunú;

5. á iarraidh ar an gComhairle agus ar na Ballstáit leanúint ar aghaidh leis an 
gcomhleanúnachas a neartú idir na hionstraimí agus na tionscnaimh uile laistigh de 
chreat an chomhbheartais eachtraigh agus slándála (CBES) chun leibhéal na 
héifeachtachta is gá a bhaint amach ó thaobh uathriail straitéiseach a áirithiú, agus chun 
leibhéal na huaillmhéine is gá a bhaint amach ó thaobh comhbheartas slándála de chuid 
an Aontais a cheapadh de réir a chéile i gcomhréir le CAE; á mheas go bhfuil 
tionscadail uaillmhianacha ag teastáil ó PESCO, i sineirge leis an Athbhreithniú 
Comhordaithe Bliantúil ar Chosaint (CARD), le Pleananna Náisiúnta Cur Chun 
Feidhme (NIPanna) agus le Plean Forbraíochta um Chumas (CDP) chun dul i ngleic leis 
na bagairtí sa lá atá inniu ann, agus á chur i bhfios go láidir, i ndáil leis sin, a 
thábhachtaí atá sé leibhéal maoinithe leormhaith den Chiste Eorpach Cosanta (EDF) 
agus de shoghluaisteacht mhíleata i gcomhthéacs caibidlíochtaí CAI a choinneáil; á chur 
i bhfios gur gá córas acmhainní dílse fíor-Aontais a fhorbairt mar bhealach ailíniú 
chuspóirí straitéiseacha an Aontais i réimse na cosanta a chumasú, le maoiniú do chláir 
agus d’oibríochtaí ar an láthair, go háirithe tionscadail PESCO;

6. á iarraidh ar an gCoimisiún oibriú ar leabhar bán slándála agus cosanta AE d’fhonn 
cuspóirí tionscadail sonracha de PESCO a ailíniú níos fearr le straitéis slándála agus 
cosanta AE atá cothrom le dáta, comhleanúnach agus cuimsitheach; ag tabhairt chun 
suntais, i ndáil leis sin, a thábhachtaí atá athbhreithniú straitéiseach PESCO 2020 agus, 
chomh maith, go dtacaíonn sí le compás straitéiseach Eorpach a bhunú chun go 
bhfeabhsaítear an cumas chun tionscnaimh cosanta Ballstát a rannchuidíonn leis na 
cuspóirí coiteanna an Aontais a chomhordú ar bhealach níos tráthúla agus níos 
éifeachtaí;

7. ag tabhairt dá haire go bhfuil sé léirithe ag paindéim COVID-19 nach bhfuil go leor 
inniúlachta ag an Aontas a mhéid a bhaineann le cúram sláinte; á chreidiúint i 
gcomhthráth leis sin, gur gá straitéis chomhchosanta AE a bhunú chun freagairt i gcás 
ionsaí ar theorainneacha agus críocha an Aontais, agus á mheas gur céim dhearfach é 
PESCO chuig an chuspóir sin a bhaint amach;

8. á chur in iúl gur díol sásaimh di, ina leith sin, treoirlínte polaitiúla an Choimisiúin 
maidir leis an mbeartas slándála, agus go háirithe maidir leis an ngá atá le bearta 
misniúla i dtreo fíor-Aontas Eorpach um Chosaint, agus le cur chuige comhtháite agus 
cuimsitheach i leith shlándáil AE; á chur in iúl go bhfuil sí ag súil go bhfeidhmeoidh 
cruthú nua d’Ard-Stiúrthóireacht an Choimisiúin um an Tionscal Cosanta agus an Spás 
mar chatalaíoch do chomhleanúnachas feabhsaithe, do chomhar cóir agus do 
chomhordú comhtháite i gcruthú acmhainneachtaí cosanta ar fud na mBallstát, mar aon 
le bonneagar míleata AE a neartú agus éifeachtúlacht thionscal AE agus an mhargaidh 
inmheánaigh a fheabhsú;

9. á mheas go bhfuil sé riachtanach dlús a chur leis an méid a rannchuidíonn tionscadail 
PESCO go hiarbhír le huaillmhianta AE i réimse na slándála agus na cosanta a bhaint 
amach, trína áirithiú go héifeachtach go neartóidh na Ballstáit rannpháirteacha a 
gcomhoibriú agus a gcomhordú ó thaobh forbairt acmhainneachta shuntasach agus 
uaillmhianach de, agus go mbeidh comhleanúnachas ann idir AE agus Eagraíocht 
Chonradh an Atlantaigh Thuaidh (ECAT) ó thaobh tosaíochtaí, idir-inoibritheacht 
feabhsaithe agus sineirgí de;

10. ag aithint an ról ríthábhachtach arna imirt fórsaí armtha na hEorpa chun aghaidh a 
thabhairt ar na dúshláin a bhaineann le paindéim COVID-19, ó thaobh éigeandáil sláinte 
a bhainistiú agus tacaíocht a thabhairt do mhisin agus oibríochtaí sibhialtachta, agus go 
bhfuil gné trasteorann agus feidhm dhlúthpháirtíochta ag baint leo freisin; ag tabhairt 
chun suntais na tairbhí a d’fhéadfadh a bheith ann do thionscadail uaillmhianacha nua 
de PESCO le haghaidh cumais choiteanna Eorpacha sa réimse sin a fhorbairt, lena 
bhforbraítear obair na dtionscadal roimhe sin, go háirithe an Pacáiste chun Cumas 
Míleata Fóirithinte a Imlonnú i gcás Tubaistí agus an Cheannasaíocht Leighis Eorpach;

11. á chur in iúl gur díol sásaimh di an tsineirge idir uirlisí cosanta éagsúla AE agus á chur i 
bhfios go láidir an gá atá le comhleanúnachas a áirithiú; á chur i bhfáth go bhféadfadh 
éifeacht dhearfach a bheith ag bónas speisialta do thionscadail PESCO faoi EDF mar go 
ndreasódh sé comhar i bhforbairt na gcumas;

12. á iarraidh ar na Ballstáit rannpháirteacha leanúint de bheith ag cur acmhainní ar fáil do 
thionscadail PESCO, agus fíor-úinéireacht phróisis chomhordúcháin agus 

chomhthiomsúcháin PESCO, agus an tiomantas ina leith, a áirithiú, go háirithe toisc 
nach bhfuil sásra um chomhlíonadh éifeachtach curtha i bhfeidhm le haghaidh PESCO; 
á chur i bhfios go láidir gur cheart do PESCO creat a rachaidh thar chomhar 
déthaobhach a sholáthar agus iarracht fhíor-Eorpach trí rannpháirtíocht fhónta roinnt 
Ballstát maidir le tionscadail choiteanna a chothú;

13. á chur i bhfios a thábhachtaí atá líon beag tionscadal straitéiseach, go háirithe cumasóirí 
straitéiseacha (ceannas agus rialú, iompar, faisnéis); á iarraidh ar an gComhairle agus ar 
rúnaíocht PESCO struchtúr cnuasach a mheas le haghaidh tionscadail PESCO chun 
uasleibhéal sineirge i measc tionscadal éagsúil a ráthú;

14. á iarraidh ar an gComhairle coinníollacha diana maidir le rannpháirtíocht tríú stáit i 
dtionscadail PESCO a shainiú, i gcomhréir le hAirteagal 9 de Chinneadh (CBES) 
2017/2315 ón gComhairle; á mheas nár cheart a bheith mar thoradh ar an 
rannpháirtíocht sin go n-imeodh PESCO óna chuspóirí bunúsacha mar ionstraim de 
chuid CBES an Aontais Eorpaigh, agus gur cheart na hoibleagáidí faoi Chonradh an 
Atlantaigh Thuaidh a urramú ag an am céanna;

15. ag tabhairt rabhaidh, áfach, faoin mbaol a bhaineann le cur isteach eachtrach ar 
shlándáil agus cosaint an Aontais, rud a bhíonn i bhfoirm cibearbhagairtí nó cineálacha 
eile de chogaíocht hibrideach go minic; ag moladh gur cheart do choiste speisialta 
nuabhunaithe na Parlaiminte maidir le cur isteach eachtrach ar phróisis dhaonlathacha 
uile san Aontas Eorpach comhoibriú leis an gCoimisiún agus leis an gComhairle ó 
thaobh anailís a dhéanamh ar conas go bhféadfadh tionscadail PESCO athléimneacht an 
Aontais i gcoinne cineálacha bagairtí sin a neartú;

16. á chreidiúint go mbeadh rannpháirtíocht na Ríochta Aontaithe i dtionscadail PESCO, i 
gcás ina dtabharfadh an tAontas cuireadh di agus ina ndéanfaí cómhalartacht a áirithiú, 
chun leasa straitéisigh an Aontais; á chur in iúl go bhfuil sí ag súil go gcumhdófar 
réimse na cosanta sna caibidlíochtaí idir AE agus an Ríocht Aontaithe maidir lena 
gcaidreamh, i gcomhréir leis an Dearbhú Polaitiúil lena leagtar amach an creat don 
chaidreamh idir an tAontas Eorpach agus an Ríocht Aontaithe amach anseo;

17. á athdhearbhú gur cheart go mbeadh ról lárnach ag an bParlaimint ó thaobh grinnscrúdú 
agus maoirseacht a dhéanamh ar chur chun feidhme agus ar mheastóireacht CBES; ag 
dréim leis ina leith sin go gcuirfidh an Leas-Uachtarán/Ardionadaí an Pharlaimint ar an 
eolas go hiomlán agus go rachaidh sé i gcomhairle léi i gcomhthéacs an athbhreithnithe 
straitéisigh ar an gcéad chéim de PESCO atá ar siúl faoi láthair agus a thiocfaidh chun 
deiridh in 2020; á mheabhrú gur cheart go mbeadh neartú ar chumhacht grinnscrúdaithe 
na Parlaiminte ag gabháil go nádúrtha le haon mhéadú a dhéanfaí ar an gcomhar cosanta 
i measc na mBallstát ar leibhéal AE;

18. á iarraidh ar an gComhairle agus ar na Ballstáit rannpháirteacha go ndíreodh siad ar 
chibear-athléimneacht agus go n-ullmhódh siad straitéis agus nósanna imeachta 
coiteanna chun freagairt do chibirtheagmhais trí thionscadail PESCO ionas go 
gcruthófaí timpeallacht níos athléimní laistigh de na Ballstáit;

19. á mheabhrú seasamh na Parlaiminte maidir leis an gComhdháil ar Thodhchaí na hEorpa 

mar a cuireadh in iúl ina rún an 15 Eanáir 20201, eadhon gur cheart slándáil agus ról AE 
ar domhan a shainaithint i measc tosaíochtaí beartais atá réamhshainithe ach neamh-
uileghabhálach, agus á athdhearbhú go mbeadh sé sin ina dheis chun saoránaigh a 
pháirtiú sa díospóireacht maidir le neartú PESCO mar bhealach dul chun cinn a 
dhéanamh chuig comhbheartas féinrialaitheach eachtrach agus slándála dár nAontas.

1 Téacsanna arna nglacadh, P9_TA(2020)0010.

